2013 воӧ Коми Республикаын помӧдз выльмӧдасны школаса автопарк

Коми Республикаса общеобразовательнӧй учреждениеяслы автобусъяс ньӧбӧм вылӧ ӧтувъя велӧдан система выльмӧдан мераяс комплексын таво лоӧ торйӧдӧма 30 миллионысь унджык шайт сьӧӎ. Тайӧ сьӧм вылӧ ньӧбасны 19 школьнӧй автотранспорт.

Кыдзи тӧдчӧдіс Коми Республикаса йӧзӧс велӧдан министр Владимир Шарков, автобусъяс ньӧбӧм бӧрын лоӧ помӧдз нуӧдӧма школаса автотранспорт вежӧм кузя удж, сы вӧсна мый ӧнія кадӧ школаса автобусъяс оз лӧсявны колана техническӧй корӧмъяслы.

«Выль автобусъяс ыстасны сиктса школаясӧ, кӧні велӧдчӧны некымын олан пунктъясысь челядь. Уна челядь велӧдчӧны орчча посёлокъясса да сиктъясса школаясын, мукӧддырйи муннысӧ колӧ зэв ылӧ. И зэв тӧдчанаӧн лоӧ сійӧ, медым велӧдчанінӧдз челядьлӧн туйыс вӧлі бур да безопаснӧй. Таысь ӧтдор автобусъясӧн кутасны вӧдитчыны оз сӧмын челядьӧс школаӧдз нуӧм могысь, но сідзжӧ прӧст кад котыртӧм могысь — спорт кузя вермасьӧмъяс да творческӧй конкурсъяс вылӧ ветлігӧн», - юӧртіс министр.

Выль автобусъяс торъялӧны ыджыд мунан позянлунӧн, быд автобусын эм челядьöс новлöдлӧм вылӧ колана оборудование, сы лыдын торъя морт вылӧ кӧртасян тасмаяс, ранецъяслы стеллажъяс. Автобусъяслысь джоджсӧ вольсалӧма кык пӧвстӧн, ӧшиньяссӧ стеклӧалӧма сідзжӧ кык пӧвстӧн. Автобусъяссӧ  оборудуйтӧмаӧсь содтӧд тшупӧдъясӧн, мый отсӧгӧн челядьлы кокньыдджык пырны сэтчӧ. Автотранспортын сувтӧдӧма мунан ӧд кутӧд.

2010 - 2012 воясӧ федеральнӧй да республиканскӧй сьӧмкудъяслӧн сьӧм тшӧт весьтӧ вӧлі ньӧбӧма корӧмъяс серти лӧсялана 55 автобус, унджыксӧ на пиысь ыстісны сиктъясса общеобразовательнӧй учреждениеясӧ.
